
Zoti Lalla, a mund të na jepni një ide lidhur me punën e institucionit tuaj lidhur me çështjet e fundit të nisura nga ju në kuadër te hetimit të konfliktit të interesit dhe deklarimit të pasurisë?

Inspektorati i Lartë i Deklarimit dhe Kontrollit të Pasurive sapo ka nisur hetimin administrativ për 50 zyrtarë të lartë të shtetit shqiptar, duke filluar nga Presidenti i Republikës, Kryeministri, Kryetarja e Kuvendit, ministra, zv.ministra dhe disa anëtarë të Gjykatës së Lartë e Kushtetuese, etj. Në ditët në vijim, procesi i kontrollit do të nisë edhe për 250 zyrtarë të tjerë të nivelit të lartë. Ky process ka nisur në zbatim të  nenit 17, pika 2 të ligjit nr.9367, datë 07.04.2009 “Për parandalimin e konfliktit te interesave në ushtrimin e funksioneve publike”, sipas të cilit, “kontrolli i plotë për verifikimin e vërtetësisë dhe të saktësisë së të dhënave që përmbahen në deklaratë kryhet çdo dy vjet” për zyrtarë të nivelit të lartë. Në listën 300 emërore janë përfshirë zyrtarë të nivelit të lartë, të cilët aktualisht janë në kontroll të plotë ose të cilëve nuk u është plotësuar afati dy-vjeçar për rikontroll.

Në listën e përpiluar prej institucionit Tuaj mungojnë emrat e ish-ministrit të Ekonomisë, z. Prifti ministres së Integrimit, znj. Bregu, kontrolli i të cilëve ka filluar, siç keni deklaruar Ju më parë, në muajin Gusht të këtij viti. Po ashtu, në kontroll nga ana Juaj është edhe deklarimi i pasurisë i znj. Albana Vokshi, deputete e Partisë Demokratike. 
Në çfazë janë hetimet në lidhje me çështjen “Vokshi”. A është bërë verifikimi në lidhje me rolin e saj si anëtare e Këshillit Mbikqyrës së Albpetrol, gjatë kohës kur “Stream Oil” lidhi kontratën?

Hetimi administrativ mbi interesat private të znj. Vokshi ka filluar në fund të muajit Korrik 2010, bazuar në informacionet që u bënë publike gjatë debateve politike mbi pasuritë e zyrtarëve. Çështja që u ngrit në median mbi zonjën Vokshi ishte, së pari, fakti i mosdeklarimin nga ana e bashkëjetuesit të saj dhe, së dyti, dyshimet për përfitime në mënyrë të padrejtë në disa procedura koncensionare nga bashkëjetuesi i znj. Vokshi nëpërmjet ndikimit të saj.
Fakti që bashkëjetuesi i znj. Vokshi nuk ka deklaruar pasurinë, nuk përbën shkelje ligjore, pasi detyrimin për deklarim të interesave private në kuptim të ligjit për deklarimin dhe kontrollin e pasurive e kanë (bashkëshorti/bashkëshortja e zyrtarit dhe fëmijët madhorë brenda apo jashtë çertifikatës familjare).

Ligji për parandalimin e konfliktit të interesave në ushtrimin e fuksioneve publike parashikon detyrimin për deklarimin të  ”personave të lidhur”. Person i lidhur sipas percaktimeve te nenit 3/11 te ketij ligji është çdo person fizik ose juridik i cili rezulton të kete pasur apo te kete, lidhje interesi pasurore ose vetjake jopasurore me zyrtarin. 
LDKP ka nisur hetimin administrativ për të vërtetuar nëse ekziston ose jo situata e konfliktit të interesave në vendimmarrjen e znj. Vokshi në procedurat koncensionare, të përfituara prej bashkëjetuesit të saj. Në këtë kuadër, për të kryer në hetim të plotë, Inspektorati i Lartë i ka kërkuar bashkëjetuesit të znj. Vokshi të bëjë deklarim me kërkesë, bazuar në nenin 14/4 të ligjit nr.9367, dt. 7.4.2005 ”Për parandalimin e konfliktit të interesave në ushtrimin e funksioneve publike”, sipas të cilit: ”Personat e tjerë, të lidhur me një zyrtar, sipas këtij ligji, bëjnë deklarim të interesave, me kërkesë të Inspektorit të Përgjithshëm, kur kjo gjykohet e domosdoshme nga ky i fundit, për nevojat e verifikimit të deklarimit të zyrtarit. I besuari, sipas kuptimit të neneve 3 pika 6 dhe 38 pika 3 të këtij ligji, vlerësohet person i lidhur”.
Ndërkohë që pritet dorëzimin i deklaratës së interesave private nga bashkëjetuesi i deputetes Vokshi, ILDKP vijon hetimin administrativ për të gjitha çështjet mbi të cilat janë hedhur dyshime. Natyrisht, pjesë e kontrollit institucional do të jetë edhe aktiviteti i znj. Vokshi si anëtare e Këshillit Mbikëqyrës të ”Albpetrol” sh.a.
Duhet të theksoj se procedura për ”deklarim me kërkesë” është aplikuar edhe në raste të disa zyrtarëve të tjerë dhe ka pasur gjithnjë korrektesë nga ”personat e lidhur” me subjektet në këto raste. Besojmë se e njëjta korrektesë do të dëshmohet edhe nga qytetari me të cilin bashkëjeton deputetja Vokshi.
Në lidhje me deklarimin e zotit Prifti a po hetohet ai prej jush edhe në kuadër të konfliktit të interesit? Këtu kemi parasysh faktin se për të ndërtuar fabrikën e shumëpërfolur ai mori kredi mbi 3 milionë euro  në një bankë, ndërsa një vit më vonë drejtori rajonal i kësaj banke u emërua prej zotit Prifti në postin e Drejtorit të AKBN-së, gjithashtu një tjetër fakt është se aksionar në këtë kompani, rezulton edhe një këshilltar i tij i quajtur Kostaq Milo. Keni bërë verifikime në këtë aspekt?

Hetimi që po kryen ILDKP për ish-ministrin Prifti i përfshin të gjithë aspektetet, si përsa i përket deklarimit të interesave private, ashtu edhe për çështje të dyshuara për konflikt interesi. Duke e parë në këtë këndvështrim, natyrisht që nga ana e institucionit tonë do të shihen rast pas rasti vendimmarrje për çështje të caktuara. Edhe ky dyshim që ngrini ju në pyetjen tuaj është pjesë e kontrollit që ka nisur Inspektorati i Lartë ndaj subjektit Dritan Prifti, ish-ministër i Ekonomisë, aktualisht deputet në Kuvendin e Shqipërisë.
Në lidhje me çështjen e mosdeklarimit të pasurisë nga ana e ministres Bregu në çfazë jeni?

Së pari, ju them se pyetja juaj e paragjykon subjektin me funksion “ministër”, znj. Majlinda Bregu, pasi e konsideroni të mirëqenë “mosdeklarimin e pasurisë”. Gjithësesi, ILDKP ka nisur kontrollin e plotë ndaj znj. Bregu pas disa informacioneve që mbërritën në institucion nëpërmjet një telefonate në telefonin pa pagesë 0800-9999, i cili është në dispozicion të qytetarëve për të denoncuar raste të dyshuara të korrupsionin në radhët e zyrtarëve të administratës publike.
Pas shqyrtimit të të dhënave të ofruara, u vendos të niste kontrolli i plotë për vetëdeklarimin e interesave private të znj. Bregu, në përfundim të të cilit Inspektorati i Lartë do të bëjë publik konkluzionin e hetimit.
Me cilat institucione të tjera keni mbajtur korrespondencë dhe kontakte në këtë periudhë kur po hetoni mbi këta zyrtarë? 
Si në çdo procedurë hetimi administrativ, Inspektorati i Lartë bashkëpunon dhe merr informacione nga të gjithë institucionet publikë dhe personat juridike privatë, bankat e nivelit të dytë, etj. për të dhëna të regjistruara në to.
Procedurat e kontrollit të plotë dhe e hetimit administrativ janë të mirëpërcaktuara në ligjin “Për deklarimin dhe kontrollin e pasurive....”, në ligjin për “Parandalimin e konfliktit të interesave....”, si edhe në Kodin e Procedurave Administrative. Pra, është e njëjta procedurë, brenda kuadrit ligjor, dhe e njëjtë si për të gjithë subjektet. 
Po ashtu, në këtë fazë të rëndësishme të procesit të kontrollit, ILDKP, në funksion të një hetimi më të plotë administrativ për interesat private të zyrtarëve, kërkon bashkëpunimin e medias, shoqërisë civile dhe opinionit publik, të ofrojë të dhëna mbi pasuritë e zyrtarëve, për të cilat ka dyshime se janë krijuar në mënyrë të paligjshme. Për të nxitur aktivizimin e qytetarëve në procesin e hetimit administrativ, ILDKP ka vënë në dispozicion numrin pa pagesë 0800-999, si edhe adresën e-mail: “unedenoncoj@hidaa.gov.al”

